
KUALA LUMPUR: Sunway Construction Group Bhd sedang giat meninjau projek baharu 
di pasaran Asia Tenggara, khususnya dalam sektor infrastruktur di Myanmar dan 
Indonesia.

Ketika ini, kumpulan pembinaan itu memiliki tempahan kontrak RM5 bilion untuk 
menampung operasi kumpulan bagi tempoh antara dua hingga lima tahun.

Pengarah Urusannya, Chung Soo Kiong, berkata pihaknya mendapati negara terbabit 
sebagai destinasi pelaburan berprestasi tinggi kerana masih banyak bidang atau projek 
berimpak tinggi belum diterokai.

RM880,000 

Katanya, pembangunan di dua negara berkenaan menunjukkan momentum baik, 
namun memerlukan pelabur luar untuk melabur dalam bidang infrastruktur terutama 
lebuh raya berskala besar dan perkhidmatan kesihatan awam.

"Seperti China yang sedang memberi tumpuan khusus di beberapa negara di Asia 
Tenggara sebagai destinasi pelaburan, maka ia juga masa yang tepat untuk kami 
(Sunway Construction) mula meneroka pasaran di negara serantau dan terus bergerak 
ke hadapan.

"Sebagai contoh, Indonesia memerlukan LRT dan MRT untuk mengatasi kesesakan di 
beberapa bandar rayanya. Justeru, dengan teknologi dan kepakaran yang ada, kami 
yakin mampu mengeksport kepakaran kami ke negara berkenaan, sekali gus 
menawarkan teknologi bersepadu dalam sektor pembinaan," katanya ketika ditemui BH 
di sini, baru-baru ini.

Yang turut hadir, Pengarah Bukan Eksekutif Bukan Bebas Sunway Construction, Datuk 
Kwan Foh Kwai.

Mengulas lanjut, Foh Kwai berkata, pihaknya sudah menerima jemputan daripada dua 
pihak dari Myanmar dan akan berbincang lebih lanjut mengenai projek yang berpotensi 
dalam masa terdekat ini.

"Bagaimanapun, kami masih memuktamadkan senarai rakan kongsi di Indonesia 
sebelum memulakan sebarang projek," katanya.

Ditanya bagaimana Sunway Construction mengatasi cabaran ekonomi semasa yang 
tidak menentu, Soo Kiong menegaskan pihaknya tidak terjejas secara langsung kerana 
kumpulan menumpukan sektor pembinaan jangka panjang seperti jalan raya, jambatan 
dan pengangkutan Transit Aliran Ringan (LRT) serta Mass Rapid Transit (MRT) sebagai 
teras perniagaan.

Sejak tahun lalu, Sunway Construction menerima perolehan bernilai RM2 bilion 
membabitkan projek infrastruktur kerajaan.

Info

Sunway Construction Group Bhd 

* Anak syarikat Sunway Group Berhad

* Disenarai di papan utama Bursa Malaysia pada Julai 2015

* Tempahan kontrak semasa RM5 bilion

